
scienceproblems.uz@gmail.com 

Телеграм канал: 

https://t.me/scienceproblems_uz  

қонунчилик ҳужжатларида нотариуснинг, адвокатнинг, суд бошқарувчисининг касбий 

жавобгарлигини суғурта қилиш бўйича нормалар мавжуд. Аммо врачнинг касбий 

жавобгарлигини суғурта қилиш масаласи бирор бир норматив-ҳуқуқий ҳужжатда ўз 

аксини топмаган. Ваҳоланки, врачнинг касбий вазифаларини эҳтиётсизлик ёки 

бепарволик билан бажаришига боғлиқ бўлмаган, натижада фуқаронинг ҳаёти ёки 

соғлиғига зарар етказадиган касбий хатоларини ихтиёрий суғурта қилиш бозорда катта 

талабга эга ҳисобланади. 

Сифатсиз тиббий хизмат кўрсатиш кўпинча нафақат беморнинг норозилигига 

ёки шартнома шартларини бузилишига, балки беморнинг соғлиғи ва ҳаётига зарар 

етказишга олиб келади. Тиббий хизмат кўрсатиш ва шикастланган беморнинг судга 

ушбу зарарни қоплаш тўғрисидаги даъво билан мурожаат қилиш натижасида ҳаёт ва 

соғлиққа зарар етказилган тақдирда, тиббий хизмат сифатини баҳолаш масалалари 

ҳуқуқий маконга ўтади ва суд томонидан тиббий хизмат сифатини эмас, балки тиббий 

муассасанинг – зарар етказган шифокор ҳаракатлари: қонуний ёки ноқонуний хатти-

ҳаракатлар сифатида баҳолашни тақозо этади [1; 5-7-б ]. 

Тиббий хизматларни кўрсатиш ҳар доим шифокор учун агар даволаниш бемор 

учун керакли натижага олиб келмаса, жавобгарликни ўз зиммасига олиш хавфи билан 

боғлиқ бўлади. Бу даволаш жараёнидан олдин беморга ташхис қўйиш ва маслаҳат бериш 

амалга ошилириши таъкидлаш лозим. Бемор учун маслаҳат (консультация) натижаси 

кўпинча унинг муайян даволаш усули (жарроҳлик ва бошқалар) бўйича қарори учун ҳал 

қилувчи ҳисобланади. Ушбу муаммо ҳозирги вақтда тиббий хизмат соҳасидаги айрим 

касб эгалари учун кескин даражада ўсиб бормоқда, бу эса уларни низоларни ҳал қилиш 

йўллари ва усулларини излашга мажбур қилади. 

Мамлакатимизда бир қатор олимлар, илмий тадқиқотчилар томонидан касбий 

жавобгарлик масалалари, касбий жавобгарликни суғурталаш, нотариуснинг касбий 

жавобгарлигини суғурталаш юзасидан илмий ишлар олиб борилган. Аммо айнан 

врачнинг касбий жавобгарлиги суғурталаш бўйича изланишлар олиб борилмаган. 

Ваҳоланки ушбу касб фуқароларга касбий хатолик, эҳтиётсизлик орқасидан зарар етиш 

эҳтимоли энг юқори бўлган касбдир. Лекин врачнинг касбий жавобгарлигини суғурта 

қилиш бир қатор чет эл олимлари, жумладан инглиз олимлари Khoury, Lara [2], Weinberg, 

Daniel [3], хитой олимлари Li, Xiang, Jigang Jin [4], немис олимлар Rippa Bonati, Maurizio, 

Fabio Zampieri [5], испан олимлари Castellano Arroyo, Maria, Ricardo de Angel Yaguez [6]лар 

томонидан ўрганилган. 

Врачнинг касбий жавобгарлигини суғурта қилиш тушунчаси ва моҳиятини 

чуқурроқ таҳлил қилиш учун, аввало, врач, жавобгарлик, касбий жавобгарлик, суғурта, 

касбий жавобгарликни суғурта қилиш, врачнинг касбий жавобгарлигини суғурта қилиш 

тушунчаларини ажратиб оламиз ва таҳлил қиламиз. 

“Жавобгарлик” бу кенг тушунча бўлиб, ҳуқуқий категория ҳисобланади ва барча 

соҳадаги умумий ижтимоий жавобганликни ўзида ифода этади. Лекин бир қатор 

олимларнинг “юридик жавобгарлик” бу “ижтимоий жавобгарлик”дан фарқ қилади ва 

анча муҳимдир, деб ҳисоблашади. Жумладан, рус олими А.П.Чиркованинг фикрига кўра, 

“юридик жавобгарлик тушунчасига ижтимоий жавобгарлик тушунчаси доирасига 

қараш керак, худди шундай жавобгарлик бу тартибли ижтимоий муносабатларнинг 

намоён бўлувчи объектив ҳодиса, жавобгарлик ижтимоий муносабат субъектларининг 

хатти-ҳаракатларига мувофиқ бўлган объектив заруриятни ўзида акс эттиради” [7]. 

Касбий жавобгарлик эса ижтимоий жавобгарликнинг бир тури бўлиб, меҳнат 

муносабатларидаги, фуқаронинг ўз хизмат вазифасини бажариши билан боғлиқ 

муносабатлардаги жавобгарликни ифодалайди. 

Н.Б.Грищенко касбий жавобгарлик тушунчасига қўйидагича таъриф берган: 

касбий жавобгарлик – бу профессионал фаолият юритувчи субъектга нисбатан ўз 

фаолиятида учинчи шахслар, жумладан давлат, ташкилот ва шахс учун мўлжалланган 

натижаларга эришилмаган ёки лозим даражада эришилмаган тақдирда чора ва 

санкциялар қўллашдир [8; 11-13-б]. 

Касбий жавобгарлик қўйидагиларни ўзида ифодаловчи тушунчадир: 

1) бунда фақат олий маълумотга эга бўлган ходимлар (иқтисодий, юридик, 

тиббий, техник ва бошқа йўналишлар) сифатида мутахассислар ва 

профессионалларнинг фаолият олиб бориши; 

2) касбий мақсадларнинг натижаларига мувофиқ бўлган ишларни бажариш, 

касбий професссионал фаолиятни амалга ошириш; 

3) касбий фаолият натижасининг ижтимоий аҳамиятга эга бўлиши; 

4) касбий жавобгарлик юзага келган тақдирда, юзага келган ҳар қандай 

йўқолган фойданинг ўрнини қоплашга қаратилган қўшимча чоралар ва 

санкцияларнинг мавжудлиги [9]. 

Энди эса касбий жавобгарликни суғурта қилиш тушунчасини кўриб чиқамиз.  

Ўзбекистон Республикасининг “Суғурта фаолияти тўғрисида” Қонунида суғурта 

тушунчасига қуйидагича таъриф берилган: 

суғурта — муайян воқеа (ҳодиса) юз берганда етказилган зарарнинг ўрнини 

қоплаш, товонлар ва бошқа тўловлар тўлаш учун мақсадли пул жамғармаларини ташкил 

этиш ҳамда улардан фойдаланиш билан боғлиқ бўлган, жисмоний ва юридик 

шахсларнинг манфаатларини ҳимоя қилишга доир муносабатлар. 

Касбий жавобгарликни суғурта қилиш бу бевосита касбий фаолият билан 

шуғулланувчи шахснинг учинчи шахсларга етказган зарари юзасидан келиб чиқиши 

мумкин бўлган жавобгарлигини муайян тўловларни амалга ошириш орқали 

суғурталашдир. 

Касбий жавобгарликни суғурталаш зарар кўрган ва зарар етказган томон учун 

ҳам фойдали ҳисобланади. Яъни зиён кўрган тараф ўзига етказилган зарарни ортиқча 

низоларсиз, ўз вақтида қопланишига эришади. Зарар етказган тарафнинг ҳам касбий 

манфаатлари қонунчилик доирасида ҳимоя қилинган бўлади. 

Бугунги кунда қонунчилигимизда касбий жавобгарликни суғурталашнинг 

қонунчилик орқали тартибга солинган турларини қўйидаги жадвал орқали кўришимиз 

мумкин. 

 

Касбий жавобгарликни суғурталашнинг Ўзбекистон Республикасида  

тартибга солинган турлари 

 

Т/р Суғурталанадиган касбий 

жавобгарлик турлари 

Норматив-ҳуқуқий ҳужжатлар 

1 Аудиторларнинг касбий Ўзбекистон Республикасининг 

жавобгарлигини ихтиёрий суғурта 

қилиш 

“Аудиторлик фаолияти тўғрисида”ги 

Қонуни, 29-модда 

2 Божхона брокерларининг касбий 

жавобгарлигини суғурта қилиш 

Ўзбекистон Республикасининг 

Божхона кодекси, 282-модда 

3 Адвокатларнинг касбий 

жавобгарлигини суғурта қилиш 

Ўзбекистон Республикасининг 

“Адвокатура тўғрисида”ги Қонуни,  

6-модда 

4 Нотариусларнинг касбий 

жавобгарлигини суғурта қилиш 

Ўзбекистон Республикасининг 

“Нотариат тўғрисида”ги Қонуни,  

19-модда 

5 Тиббиёт ходимларининг касбий 

жавобгарлигини суғурта қилиш 

Ўзбекистон Республикасининг 

“Тиббий фаолият ва тиббиёт 

ходимларининг жавобгарлигини 

мажбурий суғурта қилиш 

тўғрисида”ги Қонуни лойиҳаси 

 

Юқоридаги жадвалда ажратилганидек, тиббиёт ходимларининг касбий 

жавобгарлигини суғурта қилиш ҳали тартибга солинмаган бўлсада, бу бўйича лойиҳа 

ишлаб чиқилган. 

Ўзбекистон Республикаси Президентининг 2018 йил 7 декабрдаги  

ПҚ-5590-сон “Ўзбекистон Республикаси соғлиқни сақлаш тизимини тубдан 

такомиллаштириш бўйича комплекс чора-тадбирлар тўғрисида”ги қарорида Соғлиқни 

сақлаш вазирлигига “Тиббий фаолият ва тиббий ходимларнинг мажбурий 

жавобгарлигини суғурталаш тўғрисида”ги Ўзбекистон Республикаси Қонуни 

лойиҳасини ишлаб чиқиш вазифаси топширилган. Бироқ ушбу лойиҳанинг қабул 

қилиниши ҳозирги кунга қадар кечиктириб келинмоқда. 

Ваҳоланки, ушбу Қонуннинг қабул қилиниши билан қуйидаги ижобий 

натижаларга эришиш мумкин: 

беморларга зарар етказилган тақдирда зарарни қоплаш, буни пул маблағларини 

тўлаш орқали кафолатлаш; 

етказилган зарарни қоплаш натижасида тиббиёт ташкилотларининг 

йўқотишларини камайтириш; 

маблағ етишмаслиги туфайли қарздорликни тўлаш имкони бўлмаганлиги 

сабабли тиббиёт ташкилотларининг банкротлиги ва тугатилиш хавфини камайтириш; 

таъсис этган муассаса ва ташкилотларда улуш эгаси сифатида давлат (ғазна, 

бюджет)га қаратилган жавобгарлик туфайли маблағлар йўқотишларининг миқдорини 

камайтириш; 

кўрсатилаётган хизматлар сифатини яхшилаш, тиббий ташкилотларда низолар 

вужудга келишини камайтириш. 

Врачнинг касбий жавобгарлиги унинг ўз мажбуриятларини бажаришда тиббий-

касбий меъёрларга мувофиқ бўлмаган, зарар етказувчи ва беморнинг ҳуқуқларини 

бузган эътиборсизлиги учун компенсация ундириш тўғрисида бемор томонидан врачга 

нисбатан даъво аризаси келиб тушганда юзага келади. Врачнинг фаолияти натижасида 

юзага келадиган хавф-хатарлар ва ўз касбий мажбуриятларини бажариши учун 

жавобгарлигини енгиллаштириш учун бу хавфни бошқа шахсга ўтказиш орқали амалга 

ошириши мумкин. Бундай усул суғурта деб аталади [10; 35-42-б].  

Демак юқоридаги тушунчаларни умумлаштирган ҳолда, бизнингча, врачнинг 

касбий жавобгарлигини суғурта қилиш тушунчасига қуйидагича таъриф бериш 

мумкин: 

врачнинг касбий жавобгарлигини суғурта қилиш бу врачнинг беморга ташхис 

қўйиш ва уни даволаш билан боғлиқ касбий фаолиятини амалга ошириши жараёнида 

келиб чиқиши мумкин бўлган эҳтимолий хавфнинг, зарарнинг ўрнини қоплаш, 

товонлар ва бошқа тўловлар тўлаш орқали врачнинг касбий манфаатларини ҳимоя 

қилишга оид муносабатлардир. 

Бугунги кунда, сифатсиз тиббий хизмат кўрсатиш кўпинча нафақат беморнинг 

норозилигига ёки шартнома шартларини бузилишига, балки беморнинг соғлиғи ва 

ҳаётига зарар етказишга олиб келмоқда. Тиббий хизмат кўрсатиш ва шикастланган 

беморнинг судга ушбу зарарни қоплаш тўғрисидаги даъво билан мурожаат қилиш 

натижасида ҳаёт ва соғлиққа зарар етказилган тақдирда, тиббий хизмат сифатини 

баҳолаш масалалари ҳуқуқий маконга ўтади ва суд томонидна тиббий хизмат сифатини 

эмас, балки тиббий муассасанинг – зарар етказган шифокор ҳаракатлари: қонуний ѐки 

ноқонуний хатти-ҳаракатлар сифатида баҳолашни тақозо этади [11; 9-14-б]. 

Юқорида таъкидланганидек, Ўзбекистон Республикасининг қонунчилигида 

врачнинг касбий жавобгарлигини суғурта қилиш масаласи ҳуқуқий тартибга 

солинмаган.  

Ўзбекистон Республикасининг “Фуқаролар соғлиғини сақлаш тўғрисида”ги 

Қонунининг 46-моддасига кўра, ғайриқонуний хатти-ҳаракатлардан жабр кўрган 

фуқароларга тиббий ёрдам кўрсатишга сарфланган маблағлар уларнинг соғлиғига 

етказилган зарар учун жавобгар бўлган жисмоний ва юридик шахслардан ундирилади. 

Тиббиёт ва фармацевтика ходимлари ўз касб-кор вазифаларини малакали 

бажармаганликлари оқибатида фуқароларнинг ҳаёти ва соғлиғига зарар етган ҳолларда 

етказилган зарар ўрни қонунчиликда белгиланган тартибда қопланади. 

Тиббий хизматларни кўрсатиш ҳар доим шифокор учун агар даволаниш бемор 

учун керакли натижага олиб келмаса, жавобгарликни ўз зиммасига олиш хавфи билан 

боғлиқ. Бу даволаш жараёнидан олдин беморга ташхис қўйиш ва маслаҳат бериш амалга 

ошилириши таъкидлаш лозим. Бемор учун маслаҳат (консультация) натижаси кўпинча 

унинг муайян даволаш усули (жарроҳлик ва бошқалар) бўйича қарори учун ҳал қилувчи 

ҳисобланади. Ушбу муаммо ҳозирги вақтда тиббий хизмат соҳасидаги айрим касб 

эгалари учун кескин даражада ўсиб бормоқда, бу эса уларни низоларни ҳал қилиш 

йўллари ва усулларини излашга мажбур қилади.  

Тиббий касбий жавобгарлик суғуртаси тиббий хатолик суғуртаси остида 

аниқланади [12]. У шифокор ёки соғлиқни сақлаш муассасасини молиявий хавф-

хатарлардан - тиббиёт билан шуғулланишнинг жавобгарлигидан ҳимоя қилиш учун 

сотиб олинади. Аниқроғи, шифокорни беморнинг шифокорларнинг бепарволиги 

натижасида жароҳат олганлиги ҳақидаги даъвосининг оқибатларидан ҳимоя қилади.  

Тиббиёт ходимларининг жавобгарлигини суғурта қилиш моделларини 

фарқлашнинг яна бир мезони бу тиббиёт ходимини айблаш ва унга қарши жазо 

чораларини қўллаш амалиётидир. Ушбу мезонга кўра: “айбдор” тизими ва “айбсиз” 

тизими ажратилади. Иқтисодий хамкорлик ва ривожланиш ташкилотига аъзо бўлган 

аксарият мамлакатларда тиббий ёрдам кўрсатиш нуқсони учун қонунчилик ва суд 

амалиётида ишлаб чиқилган ва кенг қўлланиладиган “айб”ни талқин қилиш асосида 

баҳоланади. “Айб”дорлик тизими беморнинг шикояти асосланган тақдирда, айбдор 

тиббиёт ходими ўз хато хатти-ҳаракатларининг куйидаги салбий оқибатларини бошдан 

кечиради: жазо, танбеҳ, ўқитиш - малака ошириш, лицензиядан маҳрум қилиш ва ҳк. 

“Айб” тизими, тиббиёт ходимига нисбатан жазо чоралари қўлланилиши туфайли 

тегишли суд қарори қабул қилинишини талаб қилади. Ушбу модел АҚШ, Япония, Буюк 

Британия, Канада ва бошқа бир қатор мамлакатларда муваффақиятли қўлланилмоқда. 

“Айбдорлик” тизимига тескари бўлган тизим бу “айб йўқ” тизими. Ушбу тизим 

ИХРТнинг бир қатор мамлакатларида қулланилади ва айбсиз қоплаш тизимига 

асосланган. Ушбу мамлакатларда суд томонидан тиббий мутахассисларнинг 

жавобгарлигини белгилаш зарар кўрган беморларга қоплаш пул маблағларини бериш 

учун зарурий шарт эмас. Қоплашни амалган оширишнинг бошланғич нуқтаси бўлиб 

одатда шикастланишнинг ўзи ёки шикастланишнинг олдини олиш мумкинлиги 

ҳисобланади. Жабрланган беморларга зарани қоплаш тижорат ва нотижорат суғурта 

ташкилотлари (Дания, Финляндияда) ёки давлат томонидан (Швеция ва Янги 

Зеландия) хусусий манбалар ҳисобидан амалга оширилади. 

Хулоса қиладиган бўлсак, Ўзбекистон қонунчилигида асосан беморнинг ҳуқуқ ва 

манфаатлари инобатга олинган бўлиб, врачнинг касбий жавобгарлигини суғурта 

қилишни ҳуқуқий тартибга солмаслик келгусида врачнинг ўз касбига бўлган 

ишончсизлигининг ортишига, зарар етказилганлик оқибатида юзага келадиган 

низоларнинг мураккаблашишига, врачларнинг ҳуқуқ ва манфаатлари бузилишига олиб 

келиши мумкин. 

